
 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

Құрастырушыдан 

 

      Арқалық қаласындағы облыстық №2 әмбебап ғылыми кітапханасының 

ұйымдастыруымен «Сейіт – ғалым, шебер, шешен, ұстаз» тақырыбында  

ғылыми-тәжірибелік конференция өткізілді. 

 Конференцияда ұлттық дәстүріміз бен салт-санамызды бүгінгі ұрпаққа 

жүйелеп, қажымай, талмай, жинақтап, саралап, нақтылап түсіндіріп үйретіп, 

кейінгі ұрпаққа дәріптепіз қалдырған, әспеттеп, әрлендіріп, жалпақ елдің 

жадын жаңғыртып, жандандыруға үлесін қосқан Сейіт Кенжеахметұлының 

ерен еңбегін өскелең ұрпаққа жеткізу басты мақсатымыз болды.    

  Конференция барысында «Сатира сардары, ғұлама ғалым» атты кітап 

көрмесіне шолу жасалынып, «Семсер сөздің серісі» тақырыбында 

библиографиялық көрсеткіш беріліп және  тағылымды да мазмұнды 

баяндама жасап қатысқандары үшін Алғыс хатпен марапатталды.   

    Конференция кітапханада өткізілген «Қыр елінің Крыловы» атты әдеби 

кешпен жалғасып қорытындыланды.  

  Бұл жинаққа конференцияда оқылған баяндамалар енгізілген және  

Сейіт Кенжеахметұлының еңбек жолындағы шығармашылығы туралы толық 

мәліметтер алуға болады. 

 

 

 

 

 

 

 

 

 

 

 

 

 



«Арқалық қаласындағы облыстық № 2 әмбебап ғылыми кітапханасы» КММ Сейіт 

Кенжеахметұлының  85 жыл жылдығына арналған «Сейіт – ғалым, 

шебер, шешен, ұстаз» атты ғылыми-тәжірибелік конференцияның 

БАҒДАРЛАМАСЫ 

Ұйымдастырушылар:     «Арқалық қаласындағы облыстық № 2 әмбебап 

ғылыми кітапханасы» КММ 

 

Өткізу уақыты: 

 
2024 жылдың 11 қыркүйегі 

 

Өткізу орны:                                  Арқалық қаласы, Ы. Алтынсарин атындағы 

Арқалық педагогикалық институты,  Акт залы 

 

Модераторы: 

 

 

  

     «Арқалық қаласындағы облыстық  

№ 2 әмбебап ғылыми кітапханасы» КММ  

басшысы Алматова Сәуле Ахметқызы 

 

 09.00-09.45 Конференцияға қатысушыларды тіркеу 

 Пленарлық отырыс 

 09.45-10.00 

 

Конференцияның ашылуы 

 

 

 

10.00-10.05 

 

 

 

10.05-10.10 

 

 

 

 

10.10-10.15 

 

 

 

10.15-10.20 

Құттықтау сөз: 

           Регламент 5-7 мин 

 Арқалық қаласы әкімінің орынбасары Жұманов 

Мешітбай Қайыржанұлы 

 

 Жазушының қызы Светлана Сейітқызы 

 Арқалық қаласының Ардагерлер кеңесінің 

төрағасы 

           Аубәкіров Түбекбай Ғабсалықұлы 

 Ы. Алтынсарин атындағы Арқалық 

педагогикалық институтының ректоры 

     Ержан Әмірбекұлы 

 

 

Баяндамалар: 

 

 

10.20-10.35 

 

«Қазақ сатирасы мен этнографиясының ғұламасы еді» 

Әлемдік «Шыңғысхан» академиясының «Құрметті 

академигі» өлкетанушы, оюшы-шебер  

              Шөптібай Байділдин 

 

10.50-11.05 «Ыбырай Алтынсарин мен Сейіт Кенжеахметұлының 

рухани сабақтастығы»  Қостанай     облыстық Ыбырай 

Алтынсариннің мемориалдық музейінің басшысының 

ғылыми жұмыс жөніндегі орынбасары, ҚР  Мәдениет 

саласының үздігі, Айтыс ақындары мен жыршы-

термешілердің халықаралық одағының мүшесі, Сейіт 

ағамыздың шәкірті  

     Өтелбаева Салтанат Амантайқызы          



11.05-11.20 «Сейіт Кенжеахметұлы зерттеулеріндегі Торғай 

ақындарының шығармашылығы» белгілі 

әдебиеттанушы-ғалым, филология ғылымдарының 

кандидаты, профессор, танымал айтыс ақыны                                                             

Қалиев Айбек Киікбайұлы  

 

11.20-11.35  «Өткірлік өресі» Қазақстан Республикасының 

жыршылар байқауының бас жүлдесінің иесі               

      Қазымбеков Қуанышбек Қабенұлы 
 

11.35-11.50 «Халықтық қазынаны қалпына келтірген»  аға 

оқытушы, педагогика ғылымдарының магистрі, 

Арқалық қаласының педагогикалық институтының 

профессоры  

      Абдуллина Ардақ Амирхановна 

12.05-12.20 «Өнеге өріп өткеннен» Арқалық қаласындағы 

облыстық № 2 әмбебап ғылыми кітапханасының 

кітапханашысы  

             Жақия Гүлназ Көшімбекқызы 
 

12.20-12.30 Марапаттау салтанаты 

 

12.30 – 14.00 Түскі ас 

 

14.00-14.45 «Қыр елінің Крыловы» – сатирик Сейіт 

Кенжеахметұлының туғанына 85 жыл толуына орай  

әдеби кеш 

Өткізу орны: Арқалық қаласындағы облыстық № 2 әмбебап ғылыми 

кітапханасы. Оқу залы. 3 қабат 

 

14.45 – 15.00 Қорытындылау 

 

 

 

 

 

 

 

 

 

 

 



Шөптібай Байділдин 

әлемдік «Шыңғысхан» академиясының 

«Құрметті академигі» өлкетанушы, оюшы-шебер 
 

 

«Қазақ сатирасы мен этнографиясының ғұламасы еді» 

       Марқұм Сейіт ағамыздай ұлттық 

дәстүріміз бен салт-санамызды бүгінгі 

ұрпаққа жүйелеп, қажымай, талмай, 

жинақтап, саралап, нақтылап түсіндіріп 

үйретіп кеткен азаматтар бүгінде жоқтың 

қасы. Көбі Сейіт жинақтарын ұрлап, өзгертіп 

аттарын шығарып жүр.  

       Бүгінде әр салада қалам тартып 

жүрген ақын-жазушылар, кітап 

шығарушылар көп, бірақ Сейіт 

Кенжеахметұлындай халыққа жақын, 

халыққа танымал, оқырманға таныс адам аз. 

Оның басты себебі – жазылған еңбектердің 

оқырманды тартпауынан. Ал Секеңнің қай салада жазған еңбегін оқысаң да 

оқырманды елең еткізері анық. Өзің білмейтін елдің салт-дәстүрін, ұлттық 

тәрбиені, шешендік сөз бен көсемдік әдептерді, шындық пен әділдікті, 

азаматтық пен адалдықты, ұлттық тәрбиенің мәйегін осы Секең 

жазбаларынан көресің. Оқыған сайын айызың қанып оқи бергің келеді. 

Секеңнің қай еңбегінде де оқырманға ой салмайтын сала жоқ. 

        Тіпті күнделікті тұрмыста айтылып, қолданылып жүрген жаттанды 

сөздің шығу тарихын, түп-төркінін, мағынасын осы кісінің еңбегінен кейін 

түсініп жүрміз. 

       Бүгінгі күні марқұм Сейіт ағамыздың еңбектері қазақ мәдениетінің, 

өнерінің, тұрмыс салт-дәстүрінің энциклопедиясы десек артық айтқандық 

емес. Бұл салада Секеңе таласар азамат аз. 

         Жас кезімізде Сейіт ағамыздың баспа бетіне шыққан сатиралық 

мақалаларын таласып оқып жүрдік. Қай мақаласы да оқырманды елең 

еткізетін. Себебі қай салаға қалам тартса да қоғамда болып жатқан ащы 

шындықты өткір тілмен түйреп, әжуалап, мазақтап, шымшып өтетін. 

Айтылған сын, жазылған фельетон тексерілмей қалмайтын. Тексеру 

қорытындысы талайды жұмсақ орындығынан, жылы кабинетінен, беделді 

жұмысынан айыратын. Ол кезде сын, әзіл-сықақ жазу да екінің бірінің 



қолынан келе бермейтін. Себебі, әр әзіл, сынның астарында қолында билігі 

бар басшы тұратын. 

     Бұл – біз білетін Секеңнің бір қыры. Уақыт өте келе Секеңнің суретші, 

шебер, пешші, шежіреші, тарихшы, ақын, сөзге шешен, әңгімеші, мәдени 

саланы зерттеуші, өнертанушы, артист, этнограф, қолөнер зерттеушісі, көне 

фото суреттер, көне жәдігерлер, көне тарихи жазбалар мен кітаптар 

жинаушы, реті келген жерде археолог, қазақ тұрмыс салт-дәстүрлерінің жете 

білгірі, ұлағатты ұстаз екенін берісі қазақ қауымы, әрісі шетелдік зиялы 

қауым мойындады. 

Сықақ  десе үдей түсер жыр күші,  

Туған елдің тарихының білгіші, 

Ақын, ғалым, шебер, шешен әрі ұстаз, 

Соның бәрі – Сейіт деген бір кісі, - деп ақын Серік Тұрғынбеков айтқандай 

Секеңнің дана, дара тұлға екені даусыз. 

       Кешегі қазақтың көне мәдениеті мен бүгінгі өркениетті кезеңін 

жалғаған алтын көпір. Оны досы да, қасы да, қасының досы да мойындайды. 

Көре алмаған біреулер айтуы мүмкін Сейіт қазақтың кешегісін жинап бүгінгі 

ұрпаққа ұсынып кетті деп. Олай десе қателеседі.  

      Марқұм аса ізденгіш азамат еді. Секең киелі Торғай топырағында туды. 

Атасының қанымен анасының сүтімен келген бұл киелі қасиет қазақы 

дәстүрдің қаймағы бұзылмаған ортадан шыққаны, сол ортада сусындаған 

Сейіт ағамыз арқылы халыққа жетуі кездейсоқтық емес. Жастайынан небір 

шешендер мен көсемдердің ортасында болып, солардың етін турап, сарқытын 

ішіп, алуан жүйелі сөздері мен жүйрік ойларын ауыз әдебиетінің озық 

үлгілерін көкейіне жаттап, зерделеп өскен талапты жас өсе келе сол жолды 

қуып, балалықтан даналыққа қадам басқан Секеңнің екінші қырын көреміз.  

Ең Торғайдың белдеуіне жарасқан, 

   Сен қоңыртай күнде жарап таң асқан. 

 Шылбырыңнан сан ұстаған ағаң ем, 

                                 Тағы көрсет шабысыңды шалқасқам, – деп Ғафу ағасы 

бата берген. Сейіт ағамыз уақыт өте келе өзінің тай емес тұлпар екенін 

талаай дүбірлі топта көрсетті. Иә, әрісін айтсақ, өзінің жеті атасын ұмытқан 

бүгінгі ұрпаққа Секеңдей жүйелі, нақты бағыт-бағдар беретін ана тілінің 

неше алуан тәрбиесіне сусындататын, салт-дәстүрлерді ұғындыратын осы 

мәдени мұраны насихаттау арқылы қазақ тілінің дамуына үлес қосып келе 

жатқан азаматтар қатары сирек. 

     Ал бүгінде ізденіп, жинағанына емес, кітаптан көшіріп алғанына, оны 

оқырманға ұсынғанына мәз шала сауаттылау орта қалыптасуда. Ал Сейіт 

ағамыз болса, қажымай-талмай елу жыл бойы үнемі ізденісте болып, 



тәрбиелік мәні зор қағидалы еңбектерін оқырманға тоқтаусыз ұсынып артына 

мол мұра қалдырды. 

     Жарты ғасыр туған жер топырағынан табаны аумай, сол ортаның 

бұлағынан сусындаған ағамыз таңданарлық тамаша туындыларды өмірге 

әкелді. 1967 жыл мен 2009 жылдың аралығында: «Кәрі шеңгел», «Қуырдақ», 

«Кигіз қазық», «Сөз семсер», «Ел құлағы елу», «Айтпады демеңіз», «Қазақ 

мысалдары», «Тышқан тірлік», «Ат теріс», «Хан Боран на сезон», «Мірдің 

оғы», «Ата мұра», «Шешендерден қалған сөз», «Торғай жазушылары», 

«Қазақтың салт-дәстүрлері мен әдет-ғұрыптары», «Жеті қазына», «Ұлттық 

әдет-ғұрыптардың бізге беймәлім 220 түрі», «Күлкіден айырмасын», «Жеті 

қазына» 1-2-3 кітаптары, «Туыстық атаулар сыры», «Казахские народные 

традиций и обряды», «Қазақ халқының салт-дәстүрлері», «Қазақтың дарқан 

дастарханы», «Қазақ халқының тұрмысы мен мәдениеті», «Қазақтың салт-

дәстүрлері мен әдет-ғұрыптары» энциклопедиясы, «Күлкінің киіз кітабы» 

атты жинақтары Алматы, Астана, түрік, Қытай баспаларынан бірнеше 

мыңдаған данамен шығып, осының ішінде «Қазақ халқының салт-дәстүрі», 

«Қазақтың дарқан дастарханы», «Қазақ халқының тұрмысы мен мәдениеті» 

орыс, түрік, ағылшын, араб тілдеріне аударылып әлемнің 37 еліне таралған. 

Мәскеуде өткен Әлемдік және ТМД елдерінің кітап көрмелерінде 2006 жылы 

2 орын, 2007 жылы 3 орын алған. 

    Әдебиет пен өнер саласында 50 жыл тер төккен, халықтың игілігі үшін 

жұмыс жасаған ағамызға мемлекет тарапынан лайықты сый құрмет 

көрсетілмеді. Марқұм маған атақ-даңқ керек емес, еңбегім халқымның 

керегіне жараса болды дейтін. 

     Секең 33 кітап жазды. Кітабы орысша, түрікше, ағылшынша тілге 

аударылды. «Алматы кітабы» баспасы Секең кітабы арқылы аса көп табысқа 

бөленіп отыр. 

     Кітап дүкендерінде, Секең кітабы аса бағалы, өтімді. 

     Баспа қайталап басуда,бірақ Сейіттің аты жоқ, өз аттары жазылған. 

«Мұқтаждық – мың өнердің анасы деген». Секең әкеден жастай жетім 

қалып, өмір ерте есейткен азамат еді. Қиын кезең ғұламаларды өмірге әкеледі 

деген сөз рас. Ағамызға Ұлы жаратушы иман, халқымызға береке-бірлік 

берсін! 

    

 

 

 



                                                        

                                               Өтелбаева Салтанат Амантайқызы 

Қостанай облыстық Ы.Алтынсариннің мемориалдық музейі 

басшысының ғылыми жұмыс жөніндегі орынбасары, 

ҚР Мәдениет саласының үздігі, 

айтыс ақындары мен жыршы-термешілердің 

халықаралық одағының мүшесі, Сейіт ағамыздың шәкірті 

 

«Ыбырай Алтынсарин мен Сейіт Кенжеахметұлының 

рухани сабақтастығы» 

 

 

Ыбырайдың «Отанымыздың пайдасына 

қолдан келгенше қызмет ету –әрқайсымыздың 

борышымыз» деген ұлағатты сөзін өміріне 

ұстаным қылған алаштың асыл азаматы, 

ғұлама ғалым, ақиық ақын, жампоз жазушы, 

ұлағатты ұстаз Сейіт Кенжеахметұлы қазақ 

әдебиеті мен өнеріне, мәдениетіне өлшеусіз 

еңбек сіңірді. Мұхтар Әуезов Ыбырайға 

«Қазақ мәдениетінің зор қайраткері» деп баға 

берсе, Сейіт ұстазымыз да халқына адал 

қызметі еткен маңдайға сирек бітетін 

қайраткер еді.  Жан-жақты «сегіз қырлы, бір 

сырлы» талантынан өзге жастарға сапалы 

білім, саналы тәрбие берген қамқоршы ұстаз 

да еді. Сейіт ұстазымыздың бойында парасаттылықты іштей ұғынып, 

жүрекпен түсінетін халықтық қасиеттер молынан табылатын. Ыбырай ана 

тілінің тазалығы үшін күрессе, Сейіт ағай да Арқалықта қазақ тілі қоғамын 

басқарды, ана тілінің абыройын асыру жолында аянбай еңбек етті. Арқалық 

педагогикалық институтында еңбек еткен жылдары  ғылыми-әдістемелік 

және танымдық кітаптар мен нұсқаулар шығару жөнінде де үнемі ізденіс 

үстінде жүрді. Ел тарихы деректері жайында жоғарғы оқу орындары мен 

мектеп, училище оқушыларына және көпшілікке арналған методикалық 

көмекші құрал әзірледі. Ыбырай тағылымын, өнегесін үлгі тұтты. Сейіт 

Кенжеахметұлы «Жұртқа күлемін–ау» автобиографиялық әңгімесінде: 

«...Алғашқы ұстаз Ыбырай жолы маған құс жолындай анық әрі қасиетті. 

Өйткені, Ыбырай жүрген, үлгі шашқан жерде өстім. Ыбырай мектебін 

бітірдім. Ыбырай атындағы Арқалық педагогикалық институтында кафедра 

меңгерушісі болдым, әдебиет тарихынан дәріс оқыдым, жазушымын. Қазақ 

тарихы мен мәдениетін оқытатын жеке Сейіт Кенжеахметұлы мектебін 

аштым. Ыбырайдың туғанына 150 жыл толған тойында «ҚР Халық ағарту 

ісінің үздігі» белгісімен наградталдым. Бұл менің Ыбырай болғаным емес, 

сол ұстазға ұқсағаным ғана» деп тебірене жазған болатын.  



Қазақ халқының рухани байлығын,  салт-дәстүрін,  әдет-ғұрпын,  ұлт 

мәдениеті мен өнерін,  тұрмысы мен тіршілігін терең талдап,  жеріне жеткізе 

зерттеп, ұқыптылықпен жинақтап жазып шықты. Алғаш рет «Қазақ 

халқының салт-дәстүрлері мен әдет-ғұрыптары», «Жеті қазына»,  «Ұлттық 

әдет-ғұрыптың бізге беймәлім 220 түрі» деп аталатын ғылыми-танымдық,  

этнографиялық тамаша еңбектері жұртшылық қолынан түспейтін қымбат 

қазынаға айналды,  мектеп оқушыларының ұлттық танымдық оқулықтары 

қатарына қосылды. Қазақ,  орыс,  ағылшын тілдерінде «Қазақ халқының салт,  

дәстүрлері»,  «Қазақтың  дарқан дастарқаны»,  «Қазақ халқының тұрмысы 

мен мәдениеті» атты көлемді басылымдары әлемнің 37 еліне таралды. Белгілі 

ғалым Тұрсын Жұртпай: «Бұл жөнінен алғанда Секең Мұхтар Әуезовтен 

кейінгі екінші орында тұр. Мұхаңның кітаптары әлемнің 42 тіліне 

аударылған. Секең – аса көрнекті сатирик жазушы, үлкен ғалым...» деген еді.  

Ұлы ұстаз Ыбырай педагог бола тұра, ғалым ретінде өз халқының тарихын, 

оның тұрмыс-салтын терең зерттеумен айналысты. Осы этнографиялық 

зерттеулер негізінде «Орынбор ведомствасы қырғыздарының құда түсу мен 

үйлену тойы кезіндегі әдет-ғұрыптарының очеркі» мен «Орынбор 

ведомствасы қырғыздарының жерлеу және бата оқу кезіндегі әдет-

ғұрыптарының очеркін» жазды. Ыбырай қазақтың мақал-мәтелдерін 

жинастырса, Сейіт ұстаз да «Жеті қазына» кітабына «Тыйым сөздер» мен 

мақал-мәтелдерді енгізген. 100 тағылымының ұрпаққа тәлім-тәрбиелік мәні 

зор. Ыбырайдың «Қазақ хрестоматиясы» да адамгершілік әліппесіндей болса, 

Сейіт Кенжеахметұлының «Жеті қазынасы» кітабының арқауы салт-дәстүр, 

әдет-ғұрып, өнеге-тағылым, дін-діл, ілім-білім, тәлім-тәрбие, тылсым-

табиғат, тариқат-тәбәрік, деректер мен дәйектер хақында. Екі кітап та ұрпақ 

тәрбиесі мен танымына бағытталған. Мұхтар Әуезов «Қазақ хрестоматиясы» 

жайында: «Ыбырайдың кітабын оқып отырсаң, жазушы қазақтың тілін жақсы 

білгендігі көрініп тұр. Бұл жұрттың көбінің қолынан келмейтін іс. 

Ыбырайдың бұл кітабы – ұлт мектебіне бірінші салынған негіз. Ыбырай 

кітабын оқу құралы жағынан қарасақ, яғни педагогика жағынан кітаптың 

дұрыс жазылғанын көреміз» десе,  Сейіт Кенжеахметұлының этнографиялық 

зерттеу еңбектері де – баға жетпес құндылық.  

Ыбырай Алтынсарин әдебиетімізге тұңғыш сатираны әкелсе, Сейіт 

Кенжеахметұлы да сатиралық өлеңдер мен әңгімелер, мысалдар жазды.  

«Әділдікті, шындықты, жақсы тәрбиені анам Сәлима үйретті. Мені талай 

қиындықтан алып шыққан да анам  Сәлиманың тәрбиесі еді» дейтін жазушы. 

Сәлима анасы Торғайдағы Ыбырай негізін салған қолөнер мектебін бітірген 

тігінші, тоқымашы, оюшы шебер өте сауатты, білімді, кісі болған.  

Ыбырай тағылымы Сейіт ұстазымыздың да талабын ұштап, ізгілікке, 

ізеттілікке, еңбекқорлыққа бастады. Сейіт Кенжеахметұлы өз күнделігінде: 

«Ыбырай ашқан Ахмет, Міржақып сынды ғұлама ғалым, ұлы ұстаздар оқыған 

мектептен тәлім алдым – ғылым мен білімге бейімділігім сондықтан» дейді. 

Арқалық педагогикалық институтында аға оқытушы, доцент, кафедра 

меңгерушісі болды. Халық тағылымдары мен мәдениетінен дәріс оқыды. 

Шәкірті ретінде Арқалық пединститутында Сейіт Кенжеахметұлынан  дәріс 



алғанымды  мақтан тұтамын. «Қазақ әдебиеті тарихынан», «Қазақтың салт-

дәстүрлері», «Қазақ зиялылары», арнайы курсынан сабақ берді. Ағай 

жадысының мықтылығы сонша, лекция оқығанда еш жазбаға қарамастан, 

хронология жағынан да жаңылмастан өзіне тән шеберлікпен жеткізетін. 

Есімдерін бұрын-соңды ел естімеген зиялылар жайлы әңгімелерді әрқашан 

бар ынта-ықыласпен тыңдайтын едік. Жеке мұрғатындағы «Алаш» 

қайраткерлері жайында құжаттар мен сирек суреттер, түрлі басылымдармен 

таныстыратын. Сейіт ағай сабағынан «Жыраулар поэзиясын» І курста жүріп 

жаттап, сұлу поэзия екендігін танып, құдіретін сезіндік. «Кие» мен «кепиет» 

«Қиянат қияметке кетпейтінін», «Жақсылықтың жоғалмайтынына» сендік. 

Ұлт зиялылары мен көсемдерінен өзге қазақ халқының батыр, би, шешендері 

мен әйгілі адамдары туралы да сирек мағлұматтар, ел аузындағы әңгіме, 

хиссалар, жыр, өлеңдерді тыңдаудың өзі – үлкен тағылым мектебі болатын, 

зердесі толы білім еді.  «Жазушы жалқау болмасын, қолыңнан жазу келіп 

тұрса, шығармашылықта үзіліс деген болмау керек» дейтін.  Ағайдың 

Арқалықтағы үйі «Рубин» дүкенінің үстінде болатын. Студент кезімізде 

ағайдың бай жеке кітапханасымен танысу үшін үйіне баратынбыз. Ізденіп 

кітап оқыған студенттерге риза болып, қуанғанын жасырмайтын. Марқұм 

Тұрсын апайдың  шай-қымызын ішіп, ағайдың өнеге толы әңгімелерін тыңдап 

рухани байып қайтатын едік.  Төр бөлмесінде кітаптар самсап тұратын. «Мен 

дүние жинаған жоқпын, бар жинаған байлығым осы – кітаптар ғана» дейтін. 

Ағайдың жеке шығармашылық бөлмесінде ілініп тұрған Абайдың портретін 

көзіміз шалып қалатын. Сейіт ұстазымыз араб, латын жазуларын жақсы білді. 

Халық ақыны Сәт Есенбаевтың, қуғын-сүргінге ұшыраған Әлмағамбет 

Оспанұлы, Файзолла ақындардың жинағын шығарды. «Торғай жазушылары» 

атты анықтамалық құрастырды. Өзі қамқорлығын көріп, тәлім алған 

Торғайдың топжарған ақыны Нұрхан Ахметбековтың өлеңдер мен 

дастандарын жинақтап, алғысөзін жазып, 2008 жылы Алматыдағы «Ел  

шежіре» баспасынан бастырып шығарды. Ыбырай жайында ғылыми-зерттеу 

мақалалар, түрлі еңбектер жазды. Бір өкініштісі, «Ыбырай Алтынсарин 

энциклопедиясы» аяқталмай қалды. Сейіт Кенжеахметұлының 

шығармашылығын зерттеп, білу Қазақстан тарихы мен мәдениетін 

зерттеумен айналысатындарға үлкен көмек болатыны анық. Үлкен ғалым, 

көрнекті жазушы Сейіт Кенжеахметұлы Ұлы Ыбырайдың сан қырлы сара 

жолын зор сүйіспеншілікпен лайықты жалғастырды. Ұстазымыз көрсеткен 

ізгі жолмен жүру – біздің адамдық та, азаматтық та абзал борышымыз!  

 

 

 

 

 

 



Қалиев Айбек Киікбайұлы 

белгілі әдебиеттанушы-ғалым,филология ғылымдарының кандидаты, 

профессор, танымал айтыс ақыны, филология ғылымдарының 

кандидаты 

 

    «Сейіт Кенжеахметұлы зерттеулеріндегі Торғай ақындарының 

шығармашылығы» 

 

 

ХІХ ғасырдың соңғы ширегі мен ХХ 

ғасырдың басында Торғай өңірінде қазақ 

әдебиетінің, оның ішінде қазақ поэзиясының 

дамуына зор үлес қосқан, өзіндік әдеби 

дәстүрімен ерекшеленетін ақындық мектеп өмір 

сүрді. 

        Бұл ақындық мектепті қалыптастырушылар 

Уақ Жұмабай Шалабайұлы, Есенжол 

Жанұзақұлы, Сейдахмет Бейсенұлы, Әбіқай 

Нұртазаұлы, Күдері Жолдыбайұлы, Әбдірахман 

қажы Сейдахметұлы сияқты ақындар болатын. 

Аталған ақындардың әдеби дәстүрін жалғастырушылар да өз 

шығармашылықтары арқылы ұлттық поэзиямыздың жандануына барынша 

ықпал етті. Десек те, Торғай ақындық мектебі өкілдерінің ішінде бірен-

сараны болмаса, шығармашылықтарының зерттелуі, жариялануы жағынын 

бәрінің бірдей жұлдызы жана қойған жоқ. Оның саяси да, басқалай да 

себептері көп. Әсіресе, Торғай ақындарының шығармашылығы кеңестік 

идеология шеңберіне сыя қоймады. Олардың арда жыры кеңестік 

цензураның ықпалымен жоспарлы түрде ел есінен өшіріліп, тек қазыналы 

қарттарымыздың жадының құпия түкпірінде жасырын сақталып келді. 

Торғай ақындарының шығармашылығын зерттеп, жариялау былай тұрсын, 

өткен ғасырдың отызыншы жылдарындағы не бір зұлматтардан тіксініп, 

жасқанып қалған қарттардың жадының құлпына кілт табудың өзі қиын шаруа 

болатын. Дегенмен де, аталған ақындардың шығармаларын жариялауға деген 

талпыныстар болмай қалған жоқ. Көрнекті қоғам және әдебиет қайраткерлері 

Қ.Жармағамбетов, С.Мәуленов, Ғ.Қайырбеков сияқты даңқты 

жерлестерімізбен бірге С.Кенжеахметұлы, С.Тұрғынбеков, Б.Әлмағанбетұлы, 

Н.Бектемісов, С.Оспанов т.б. ел азаматтары Торғай ақындарының 

шығармаларын жинастырып, реті келген жерде  

жариялап та жүрді. 



Торғай ақындық мектебінің жекелеген өкілдері туралы әр кездері, 

әртүрлі мақалалар мен еңбектер жарияланды. Ең алдымен Торғай 

ақындарының шығармаларын сөз еткен Алаштың рухани көсемі – Ахмет 

Байтұрсынұлы. Ол өзінің «Әдебиет танытқыш» еңбегінде Сейдахмет, 

Есенжол, Ақмолда, Қарпық ақындардың шығармаларын мысал ретінде 

пайдаланған. Ұлы ағартушы Ыбырай Алтынсариннің «Қазақ 

хрестоматиясында» Сейдахмет ақынның өлеңдері берілген. Ф.Сатыбалдыұлы 

мен Ә.Оспанұлының шығармалары «Айқап» журналында жарияланған. 

Кеңес заманында Әбіқай ақынның кейбір өлеңдері газет-журнал беттерінде 

жарыққа шықты. Ал аталған ақындық мектептің кейінгі буын өкілдері 

О.Шипин, К.Жолдыбаев, Н.Ахметбеков, 

С.Есенбаев шығармалары жариялануы жағынан еш қиындық көрген жоқ. 

Бұл Торғай ақындары шығармаларының жариялануы жөнінде, ал зерттелу 

деңгейіне келсек, ақындық мектеп туралы тұтас алып қарастырған екі еңбекті 

атауға болады. Олар: жергілікті ақын, журналист Н.Бектемісовтің 

«Ахмет ұшқан алтын ұя» атты кітабы мен филология ғылымдарының 

кандидаты, көрнекті ақын С.Оспановтың «Ахмет өскен орта» атты еңбегі. 

Бұл екі еңбектің екеуінде де Торғай ақындық мектебінің алғы буын 

өкілдеріне әдеби, ғылыми тұрғыдан жақсы баға берілген. Алайда бұл 

еңбектерде Ахметке қатысты ақындар ғана сөз етіледі. Торғай ақындық 

мектебінің жекелеген өкілдері туралы әр түрлі деңгейдегі баспасөз 

беттерінде Қ.Жармағамбетов, 

С.Мәуленов, Ғ.Қайырбеков, Қ.Сәрсекеев, Б.Әлмағамбетов, Н.Бектемісов, 

С.Кенжеахметов, С.Оспанов, С.Тұрғынбеков, Ә.Абдуллин, Ж.Кенжалин, 

М.Сүлейменов, Х.Мұсабаев, Ғ.Әмірхамзин, Ғ.Әмірхановтардың мақалалары 

жарық көрді. Сонымен бірге Ж.Қосабаевтың «Атамекен ақиқаты», 

Р.Сариеваның «Текті Торғай» атты кітаптарында Торғай ақындары туралы 

сөз болады. Бірақ, аталған еңбектердің барлығында Торғай ақындары тек 

тарихи-өмірбаяндық таным тұрғысында сөз етіледі. Ғылыми еңбектердің 

арасында С.Әсіповтің Нұрхан Ахметбековтің шығармашылығынан қорғаған 

кандидаттық диссертациясы мен «Топжарған» атты монграфиясын атауға 

болады.А.Абдуллинаның «Нұрхан Ахметбековтің әдеби мұрасы» атты 

еңбегін де осы қатарға қосамыз. 

Торғай ақындарының шығармаларын жинастырып, жариялауда, оларға 

ғылыми баға беруде көрнекті жазушы, этнограф-ғалым Сейіт 

Кенжеахметұлының еңбегі ерекше. Сейіт Кенжеахметұлы Торғай ақындарының 

шығармышылығы, өмірбаяны туралы деректерді жинастырып мерзімді баспасөз 

беттерінде жариялап келеді. Сонымен бірге еліміз тәуелсіздік алғаннан кейін 

кезінде сталиндік репрессияның қуғын-сүргінін көрген Файзолла Сатыбалдыұлы, 



Әлмұхаммед Оспанұлы сияқты ақындардың жыр жинақтарының жарық көруіне 

де үлес қосты. Сәт Есенбаевтың шығармалар жинағын құрастырып, алғысөзін 

жазды. Торғай ақындық мектебінің негізін салушылар Күдері Жолдыбаев пен 

Әбдірахман қажы Иманқұлұлының шығармаларын жинауда, жариялауда да 

Сейіт Кенжеахметұлының еңбегі зор. Зерделі ғалым Сейіт Кенжеахметұлы 

аталған Торғай ақындарының шығармашылығына әдеби тұрғыда баға беруде 

мол еңбек сіңірді. «Торғай ақындарының дәстүрлі поэзиясы» атты кандидаттық 

диссертациямызды жазу барысында ол кісіден көп деректер мен материалдар 

алғанымызды да жасырмаймыз. 

Торғай ақын-жазушылары туралы био-библиографиялық 

анықтамалығы бұл саладағы тұңғыш еңбек болып саналады. Бұл еңбектің 

жарық көргеніне ғасырдан астам уақыт болса да, анықтамалықтың әзірге әрі 

тұңғыш, әрі соңғы еңбек болып тұрғандығын да айта кеткен жөн. 

Бұл анықтамалықта Торғай өңірінен шыққан алпысқа жуық ақын-

жазушылардың, журналистердің өмірі мен шығармашылығы туралы, жарық 

көрген еңбектері туралы жан-жақты мәліметтер берілген. Тіпті тұратын 

мекен-жайларына дейінгі мәліметтердің берілуі құрастырушының аса 

тыңғылықтылығын көрсетеді. 

Сейіт Кенжеахметұлы – сегіз қырлы бір сырлы, өн бойына тоқсан 

өнерді тоғыстырған тұлға. Басқа өнерлері былай тұрсын, ол тек әдебиет пен 

ғылымның өзінде көпқырлы. Ол әдебиетте жазушы, ақын, сатирик, 

публицист. Ал, ғылымда этнограф, мәдениеттанушы, әдебиеттанушы, 

тарихшы, фольклоршы... Бұл тізімді әрі қарай соза беруге болады. Бір 

қызығы, Сейіт Кенжеахметұлы еңбектеріне атақ сұрап көрген емес. Оның 

еңбектері анау-мынау ғылым докторларын он орап алады. Өзінің айтуынша, 

жазушы, ақын деген атақтан артық ешқандай атақ жоқ. 

Сейіт Кенжеахметұлының Түркияда, Қытайда қазақ, орыс, ағылшын 

тілдерінде басылып шыққан этнографиялық еңбектері Қазақстан 

Республикасы Президент аппаратында, еліміздің түрлі министрліктерінде 

шетелден келген қонақтарға сыйлық ретінде ұсынылады. Ал, Астана қалалық 

әкімдігінің бұл еңбекті шетелден келген қонақтарға тарту еткенінің талай рет 

куәсі болдық. Кезінде елдің Сәбит Мұқанов романдарын ұзатылған қыздың 

жасауына қосқаны туралы әңгімені естуші едік. Сейіт ағамыздың бұл 

еңбектері де қыздың жасауы ғана емес, әрбір үйдің төріне сән беретін құнды 

дүние деп ойлаймын. Соңғы кездері Қазақстан Республикасының 

Мемлекеттік сыйлығының кей ретте тамыр-таныс арқылы, билікке жақын 

жандарға, лайықсыз еңбектер мен шығармаларға беріліп келе жатқаны 

жасырын емес. Менің көңілімде 



Сейіт Кенжеахметұлының этнографиялық еңбектері Мемлекеттік сыйлыққа 

лайықты бірден-бір туынды. 

Сейіт Кенжахметұлының шығармалар жинағы Қытайдағы Үрімші 

қаласынан жарық көрді. Бұл жинақ кириллица және төте жазумен басылып 

шықты. Бұл автордың қытай қазақтары арасында да сұранысқа ие екендігін 

көрсетеді. Сонымен бірге Сейіт Кенжеахметұлы қазақ халқының салт-

дәстүрлерінің энциклопедиясын да құрастырып баспаға ұсынды. Сейіт 

Кенжеахметұлы Торғай өңірінің энциклопедиясына, Ыбырай Алтынсарин 

энциклопедиясына материалдар жинақтап жүрген кезінде өмірден озды. 

Өкінішке орай ел руханиятына қосылатын елеулі еңбектер арда азаматтың 

азаматтың ішінде кетті. Алайда, сан қырлы талант иесінің өз ғұмырында 

жазып кеткен еңбектері ұлт руханиятына қосылған асыл қазына ретінде 

Қазақ Еліне мәңгілік қызмет ете бермек. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



Қазымбеков Қуанышбай Қабенұлы 

Қазақстан Республикасының жыршылар 

байқауының бас жүлдесінің иесі 

                                                    «Өткірлік  өресі» 

 

       Мен Сейіт ағайды балаң кезімнен-ақ 

білетінмін. Біз бір елдің адамдарымыз ғой. Жас 

шағынан елге танымалы тілші болды. Ол 

кісінің жазғандары тартымды болғасын жұрт 

іздеп жүріп, құмартып оқитын. Облыстық, 

республикалық газеттерде жанымызға жақын 

дүниелері жарқ ете қалғанда жанымыз 

жадырайтын. Сейіт Кенжеахметұлы ағамыз 

жастайынан көп ізденіп, көкірек көзін ерте 

ашқан жан. Туған халқына бар қажыр-қайратын 

аямай жұмсап, еңбек етіп, артында өшпес із 

қалдырғаны баршаға аян. Ол кісі – қаламы 

жүйрік тілші, дарынды сықақшы ақын, қарымды қаламгер еді. Бір сөзбен 

айтқанда, сегіз қырлы бір сырлы өнер иесі атанды.  

       Өз  халқының мәдени мұрасы – салт-дәстүрін зерттеп-зерделегені 

ағамызды  ғалым ретінде қазақ жұртының  танып білуіне мүмкіндік берді. 

Сондай еліне еңбегі ерекше елеулі болған ардақты арысымыздың туғанына 

85 жыл толып отыр. Тілін сүйетін, өнерін қастерлейтін, дәстүрін дәріптейтін 

халқымен бірге өрелі өнері жалғасын таба берсін. 

      Сейіт Кенжеахметұлы ағамыздың тағы да бір ескерусіз қалдыруға 

болмайтын қыры, ол – ел аузында жүрген күлдіргі сөздері. Бұл өнеріде 

жұртшылыққа жағымды болғансын насихатталып келе жатыр. 

      Бірде Сейіт ұстазымыз Арқалық қаласындағы білім жетілдіру 

орталығына барады. Оқыту бөлмесінде алдыңғы жақта отырған 

бойжеткеннен: “Қалқам, қай бала боласың?” – деп сұрайды. Қыз: “Ағай, сіз 

мені танымайсыз, мен Крупскаяның қызымын,” – депті. Сонда Сейіт ағай: 

“Қой, қалқам Лениннің сендей баласы бар деп естіген жоқ едік қой,” – депті. 

        Тағы бірде кітап дүкенінде сатушы бойжеткенге сықақшы ағамыз: 

“Есіміңізді еске сала қойсаңыз,” – дегенде, мен Розамын ғой, аға”, – десе, ә, 

қалқам бұрынғы атың екен ғой”,  – депті ағасы. 

    Ол кісі әзіл сөзге келгенде іркелмей көсілетін айтқыштығы  күшті жан еді. 

     Қадау-қадау айтылған сөздерінде Сейіт Кенжеахметұлының пайым-

парасатының қаншалықты зор тұлға екенін көреміз. 

Сықақшы ақынның:  

                                   “ Күле білу – өмір, 

                                      Күлдіре білу – өнер, 

                                      Күлкі болу – өлім”   –  

деген даналық сөздерімен мен өз ойымды шиырайын, құрметті халайық.    



                  

Абдуллина Ардақ Амирхановна 

Аға оқытушы, педагогика ғылымдарының магистрі, 

Ы. Алтынсарин атындағы АрқПИ-нің профессоры 

 

«Халықтық қазынаны қалпына келтірген» 

 

 Сейіт Кенжеахметұлы - сатирик ақын, 

этнограф-жазушы, танымал  қолөнер шебері. 

 Сейіт Кенжеахметұлы халықтық қазына, 

ел тарихы мен мәдениетін жақсы білді, салт-

дәстүрді түбегейлі жинақтап, зерттеді. Осынау 

қазынаны өзі біліп, жинақтап қана қоймай, оны 

көпшілікке насихаттауда қызықты да құнды 

еңбектер жазып қалдырды. Бұл еңбектері әсем 

безендіріліп, шет ел тілдерінде де кітап болып 

та шықты. Сейіт аға өзінің осындай ізденісті 

еңбектерін  арнаулы  мектеп  ашып оқытудан да 

жалықпаған санаткер. Автор жазса да, оқытса 

да тыңдаушы оқырмандарын жалықтырмады, 

ғылыми-танымдық, тәрбиелік жағынан ұтымды сөйлеп, тартымды жазып, мол 

дүние қалдырды. Дәйекті деректері көңілге қонымды келеді. Ең бастысы 

жазушының тілі шұрайлы, ұйқасты сабақталады. Содан да болар, жатық 

жазылғандықтан жеңіл оқылады.  

 Сейіт ағаның ақындық шабыты жазушылығына да, ғылыми ізденісті 

еңбектеріне де тән қасиет. Сейіт Кенжеахметұлының сын-сықақ әңгімелер 

жинағы «Күлкіден айырмасын» деп аталады. Әңгіме оқиғасы қарапайым 

өмірден алынған, келеңсіз істер. Қазақы, ойнақы тілде жазылған кез-келген 

әңгімесі «Тамаша» ойын-сауық театрының сахнасына сұранып тұрғандай еді. 

Кезінде «Тамашада» Сейіт ағаның сықақ әңгімелері көрсетіліп тұрды.  

Ал, әдеби сыншылар болса, С.Кенжеахметұлының «Күлкіден айырмасын» 

сын-сықақ әңгімелер жинағында: «Қазақ сатирасының зор табысы, шыққан 

жаңа бір биік шыңы», - деп бағалаған болатын. Жинақтағы қай әңгімесін 

оқысаң да, күлкіге көмілесің. Бір ған мысалға тоқталсақ, 

  Көлеңке. Оған да жабысқан. Айтылмаған атау қалмады. Жұмбақ 

жасырушы болса:- Бәріне де жабысқан деп қарап тұрады. Жұмбақ шешуші 

жасырушыға:- Жеңілдім. Шешуін өзің айтшы деді. Жауабы:- Әр нәрсенің 

атауы болады. Жаралғанға жабысқан - осы атауы. Қарапайым танымдық мәні 

мол  жұмбақ. Яғни, автордың қазақы, халықтық тапқыштығын байқаймыз. 

 Сейіт ағаның этнограф-жазушылық ізденісінің жемісін сөз етер болсақ, 

алдымен «Жеті қазына» еңбегі түседі. Бұл еңбек 2 кітаптан тұрады.  

Халқымыздың мәдениеті мен этнографиясын танып білгісі келетін 

оқырманға ұлттық салт-дәстүр, әдет-ғұрыптың сан түрлі қағидасы осы 

кітапта аталады.  «Толғауы тоқсан қызыл тіл» қисыны табылады. 



  Халықтың тәрбиелік дәстүрлері, қазақ ырымдары, тыйым сөздер, 

мақал-мәтелдер, ұлағатты ұлттық ұғымдар, әдет-ғұрып иашаралары, білгенге 

маржан, ислам тағылымы, қазақтың хандары, батырлары санамаланып 

көрсетіледі. Ел тарихының тағылымдық салалары жүйелі аталып, 

баяндалады. Бұлардың оқырмандарына  беретін  танымдық  маңызы  зор. 

Қазақтан шыққан тұңғыш қайраткерлері жазылған. Бәрі де білмекке құмар 

жандарға қажет атаулар. Көнесін де жаңасын да біз көп біле бермейміз. 

Әсіресе, күнделікті сөз қолданысында пайдалана бермейтін атаулар бізге 

таңсық, көнеден  жеткен  сөздер.  

 Сейіт ағаның «Қазақтың салт-дәстүрі» атты  әдеби мұрасы  шетелдік 

қонақтарға ұлттық рухтағы естелік ретінде  ұялмай ұсынатын, әсіресе, 

халқымыздың, ұлтымыздың  ұлдың еншісіне  берер, қыздың жасауына қосар 

құнды қазынасы болуға лайық дүние десем артық айтпаған болар едім. 

 Сейіт аға халықтық қазынаны жинастырып, қалпына келтіріп, XXI 

ғасыр ұрпағына жеткізген ізденісті, еңбекқор этнограф, қаламгер, ақын-

сатирик. Осынау Алып аға біздің арамызда болып, Ы.Алтынсарин атындағы 

Арқалық педагогикалық институтында бір кафедрада бірге қызмет жасап, 

біздің ақылшы ағамыз, қамқоршымыз болғанын біз әрдайым мақтанышпен 

айтып, құрмет тұтамыз. 

 Сейіт ағаның  халықтық қазынаны қалпына келтірген әдеби мұрасы - 

білмекке құштар оқырманның қолдан түспес кітабы бола бермек. 

 

Сейіт ағаға Қазақстанның халық ақыны  Қонысбай Әбілдің «Жан  аға» 

атты   арнауы 

 

Өнердің биік өріне, 

          Қызбелден қанат қағып ең. 

      Дос көріп қазақ баласын, 

     Қараушы едің күлімдей. 

         Күлкің де сыңғыр қағатын, 

      Қоңыраулының үніндей. 

            Жырлаған жырын халықтың, 

     Бағылан ұлдың бірі едің, 

          Міржақып сынды алыптың, 

  Ізіне шыққан гүл едің. 

 

      Жазылмай соғыс жарасы. 

     Жетімдік көріп өскенсің, 

 Қара кемпірдің баласы. 

          Кезің жоқ сөзден дес берген, 

    Қол создың биік асқарға. 

                                                           Әкесіз өзің өскенмен, 

  Әке боп өттің жастарға. 

 

 



  Торғайдан істерін отансүйгіштікке үлгі етер, өнеге тұтар көптеген 

азаматтар шыққан. Батыр қолбасшы, ел бірлігін қорғаған саясатшы, 

мәмілегер Шақшақ Жәнібек, «Бір құдайға сиынып, кел, балалар, оқылық!», - 

деп дала қоңырауын алғаш рет қаққан, ұлы ұстаз Ыбырай Алтынсарин. 

Ұйқыдағы елін бірі маса болып шағып, бірі «Оян, қазақ!» деп ұрандаған 

Ахмет Байтұрсынов пен Міржақып Дулатов  сынды Алаш көсемдері.  

 Ел егемендігі жолында күрескен батырларымыз: Әліби, Аманкелді, 

Кейкі. Ақын – жазушылар: Әбіқай, Нұрхан, Ахметқан, Сәт, Қайнекей, 

Сырбай, Ғафу, Қоғабай, Қойшығара, Сейіт, Әмірхан, Сабыржан, Төлен, 

Кеңшілік, Серікбай, Серік... Бұлар – Торғай азаматтары, осы өңірде туып, 

азаматтық істерге осы жерде қанаттанған. Сондықтан да болар, академик 

Зейнолла Қабдолов: «Торғай ұлыларды тудырған, ұлтымыздың ұясындай 

болған тарихи өлке» деп баға берген болатын. 

 

 

 

 

Жақия Гүлназ Көшімбекқызы 

Арқалық қаласындағы облыстық №2 әмбебап 

ғылыми кітапханасының кітапханашысы 

 

«Өнеге өріп өткеннен» 

 

Қай ұлттың болмасын баянды 

болашағы оның ұрпағымен тікелей 

байланысты екені сөзсіз. Ендеше бүгінгі 

жастарға ертеңін ойлар біліммен  қоса 

естілігін сақтар тәрбие керек.  Ал ең құнды 

тәрбие ұлттық тұрғыдан берілген тәрбие 

емеспе. 

Бүгінде білімге құштар 

жаңашылдыққа бет бұрған жастарымыздың 

көптігі қуантады. Әйтсе де сыйластық пен 

құрметті, ұяңдық пен ұятты, жақсы әдет 

пен әдепті бойға дарытқан тамыры терең 

тәрбиеміз естен шығып есіріп бара жатқан 

кейінгі көшті көретініміз жасырын емес. 

Осындайда өскелең ұрпақтың тәрбиесіне қосқан өлшеусіз үлесі ретінде 

жазушы, ұстаз, этнограф С.Кенжеахметұлының жиған-терген асыл мұрасын 

айта аламыз. Иә «қазақтың салт-дәстүрі» атты ұлдың еншісіне берер, қыздың 

жасауына қосар құнды қазынасын жаңғыртқан шебер ұстаздың ұмытылған 



ұлт дәстүрлерін дәріптеген жинақтары әдепті санаға құйып, жастарды 

жаманнан тыйып тәрбиелейтін ата жолы. 

Жеті қазына жинағын алатын болсақ әдеп әліппесінде: үлкенді 

құрметтеу, орынсыз жерде күлмеу, үлкеннің жолын кеспеу, ас қайырмай 

тұрып кетпеу, орынды киіну әдебі сынды дүниелер өскелең ұрпаққа өнеге. 

Бүгінде жастар арасында  белең алған  оғаш қылық пен орынсыз күлкі 

мәдениетіміз бен салт-санамызға сын. Ал ұстаз С. Кенжеахметұлының айтар 

ойы, асыл қазынасымен  сусындар ұрпақтан ұлтжанды ұл, тәрбиелі қыз 

шығары анық. 

Саналы ел салтын сақтар демекші жеті қазына жинағы арқылы 

өткеніміз түлеп, келешегін түзеп алар демекпіз. 

Бұл жинақ  нағыз тәрбие құралы іспетті, себебі қазақтың  ұлттық 

құндылықтар көрініс тапқан асыл мұра тек салт-дәстүмен ғана шектеліп 

қалмай  ана тілімізді ардақтауға баулиды.  

Тіл қылыштан өткір бөлімінде автор тілдің қасиетін ұғындырады.  

«Ана тіліне қарсы шыққан өзге ұлтты көрмейсің, ал өз тіліне қарсы қазақ 

толып жатыр»,- деген сөзінің бүгінде мәні терең. Әліде өзара өзге тілде 

тілдесіп, өз тілінің қадіріне жетпегендер жоқ емес. Осы орайда  «адамды 

былай қойғанда сиыр мөңірейді, жылқы кісінейді, қой маңырайды, ит үреді, 

демек олар да «өз тілінде сөйлейді»  ал қазақ неге өз тілінде сөйлемейді?»  

деген жолдары әрбір мен қазақпын деген  азаматтың намысын жанап өтері 

сөзсіз. Тәрбие басы – тіл. 

Ұлт қасиеті тілінде десек бұл жинақ соны ұғындырып тұрғандай. 

«Халқым, тілім, дінім, деп көпіріп сөйлеп жүріп, өз баласын орыс мектебіне 

берген адам сол халқына опасыздық жасағанмен бірдей» дейді автор.  Иә  

біздің қоғамда бүгінде белең алып тұрған мәселе бұл. Әрине тәрбие тал  

бесіктен десек «атадан пейіл, анадан мейір болмаса баладан қайыр қайдан 

болсын».  Тілімізді құрметтеу парыз, ал қасиетін білу, ұғыну міндет. Иә қара 

қылды қақ жарған бай құнарлы тіліміз өнер-білімнің бастауы. Осы тұрғыда  

«өнер алды – қызыл тіл» деп ұққан ата-бабамыз «от ауыз, орақ тілді 

шешендердің өсиет сөздерін жадында сақтап, ұрпақ тәрбиесінің пәрменді 

құралы еткен деп автор асыл сөздің қоғамдағы тәрбиелік мәніне ерекше 

назар аударады.  

«Ұл тәрбиелей отырып, халықты тәрбиелейміз, қыз тәрбиелей отырып 

ұлт тәрбиелейміз» демекші, бала тәрбиесіне, жалпы адам тәрбиесіне терең 

мән беріп, оның сәтті қағидалары мен  ережелерін жасағандардың  бірі - 

қазақ халқы. Ертеден баласын «ұят болады, обал болады, жаман болады» 

деген үш сөзбен тәрбиелеген дана халқымыз. 



Бүгіннің заңымен өз құқығын қорғаған жас буын ұяңдықты қойып, ұят 

боладыны ұмытқан сынайлы. Әрине баланы қорғау басты міндет, десе де 

қорғаймыз деп қолпаштап жүріп  қайырсыз ұрпақ тәрбиелеп алмасымызға 

кім кепіл. Ата жолын қуып бұрынғының тәлім-тәрбиесімен өскен адамзаттың 

жаманын көрмедік емеспе. «Ата жолы адамдық» деген,  ертеден қалыптасқан 

бүгінде көбі ұмытылып бара жатқан салт-дәстүр, әдет-ғұрып, ырым-

тыйымдар өте көп, олардың ұрпақ тәрбиесінде  алар орыны бөлек.  Мысалға : 

бала бас ұстамайды, ми жесе былжыр бос болады, қызға жілік ұстатпайды, 

өкпе жегізбейді осы сынды ырымдар мен тәрбие құралдарының тағы бірі 

тыйым сөздер.  Бұл сөздер есі кірген балаларды  жаман әдет, жат пиғыл, 

орынсыз қылық, теріс мінездерден сақтандырып отырған.  

Кісі мініне күлме, шашыңды  жайма,  қолыңды қусырма, үйге жүгіріп 

кірме, бөркіңді теріс киме, мезгілсіз жатпа, үлкеннен бұрын сөйлеме осы 

сынды тыйым сөздер арқылы бүгінгі болашақ иелерін тәрбиелесек игі. 

Сейіт Кенжеахметұлының этнография саласындағы қай жинағы 

болмасын  таптырмас тәрбие құралы,  қазақ мәдениетінің қайнар бұлағы 

сынды. Себебі тұрмыс-салт дәстүрлерінен бастап әдет-ғұрып, ислам 

тағылымы, мақал мәтелдер, ырым-тыйымдар жинақталып берілген. Салт-

дәстүр , әдет-ғұрып халықтың рухани өзегі, тілінің тірегі, мәдениетінің 

арқауы. Ғасырдан-ғасырға, ұрпақтан-ұрпаққа ауысып келе жатқан ата 

дәстүрінің желісін үзбей халқымыздың асыл мұрасы ретінде бағалап, ілгері 

дамытып отыру өркенді де өнегелі іс. 

Келешек ұрпақты тәрбиелеуде  ұстаз, жазушы, шебер, этнограф 

тұлғамыздың еңбектерін негізге алсақ, жан-жақты, ұлт тәрбиесін көрген, 

мәдениетін, тарихын біліп, тілін құрметтеген, ұлтым дер ұл қыздарымыз 

кемел болашақтың иесі болары хақ.  

Жақсыдан жадыңа алған бір ауыз сөз 

Асықпа түспеді деп қолыма тез. 

Дамылсыз іздеуіңе ерінбесең 

Керегің өміріңде болады кез, деп жастарға жүз тағылым жазып 

қалдырған, ұлтының ырыс түймесі болып қадалған үлгілі тұлға, артқыға 

қалдырған мол мұрасы, асыл сөзі барда елеусіз қалмайды, естен шықпайды. 

Асыл қазына жер астында қалмайды, сөз асылы қайнарының көзі әлі де 

ашыла түседі. 

Өз мәдениетін, тілін, салт-дәстүрін біліп, бойына қаймағы бұзылмаған 

қазақылықты дарытқан өскелең ұрпақтан нағыз ұлт жанашыры болар ұлы 

тұлғалар қалыптасары сөзсіз. 

 

 



 

 
 

Солдан оңға қарай Арқалық қаласы әкімінің орынбасары Жұманов 

Мешітбай Қайыржанұлы және жазушының қызы Светлана Сейітқызы 

 

 

                                   
 

 

Арқалық қаласы әкімінің орынбасары 

Жұманов Мешітбай Қайыржанұлы 

құттықтау сөз сөйлеуде 

 

 

 



 

 

 

«Арқалық қаласындағы 

облыстық №2 әмбебап ғылыми 

кітапханасы» КММ басшысы 

Алматова Сәуле Ахметқызы 

 

          
 

Арқалық қалалық мәслихат  Светлана Сейітқызы 

төрайымы Гүлбану Төкенқызы  құттықтау сөз сөйлеуде 

құттықтау сөз сөйлеуде 

 

 

 

 

 

 



Сейіт Кенжеахметұлының тұтынған жәдігерлері 

 

                  
    Аға оқытушы, педагогика  

ғылымдарының магистрі, 

Арқалық қаласының педагогикалық 

 Институтыныңпрофессоры 

 Абдуллина Ардақ Амирхановна 

 

 

 

 

 

 

 

 

 

 

 

 

 

 



 

 

 

 

 

 

 

 

«Сатира сардары, ғұлама ғалым» тақырыбында кітап көрмесі 

 

 

 

 

 

 

 

 

 

 

 

 

«Қыр елінің Крыловы» атты Сейіт Кенжеахметұлына арналған әдеби 

кештің  ұйымдастырушылары 

 

 



 

«Қыр елінің Крыловы» 

/Сейіт Кенжеахметұлына арналған әдеби кеш/ 

  

1. Жүргізуші: - Армысыздар, құрметті кітап сүйер оқырман қауым! Ана 

тіліміздің асыл мұрасын ана сүтімен бойына сіңіріп, келешек ұрпақ үшін 

одан әрі дамытып өркендете білген ағаларымыздың бірі де бірегейі – Сейіт 

Кенжеахметұлының туғанына 85 - жыл толуына орай ұйымдастырылған  

«Қыр елінің Крыловы» атты әдеби кеш қош келдіңіздер! 

 

Сермеген туған жерде құс қанатын 

Ақ туын әділдіктің ұстанатын 

Құдайым бір басыңа үйіп берген 

Жазушы,этнограф,ұстаз,ақын. 

Түйресе сөзбен өлтірген, 

Тентекті жөнге келтірген 

Халқының салт дәстүрін 

Қалпына қайта келтірген.     

                            (Серік Тұрғынбеков) 

 Ән:  әріптесіміз Сейілханова Гүлжаухардың орындауында Әриайдай 

әнімен қарсалыңыздар  

2. Жүргізуші: Қазақ сатирасының көрнекті өкілі, өлкетанушы,этнограф, 

журналист- жазушы, ақын, әдебиетші ғалым, доцент, жерлесіміз 

С.Кенжахметұлы 1939 жылы  қаңтар айының 12 жұлдызында  Қостанай 

облысы Жангелдин ауданы Қызбел аймағындағы «Сарықопа» деген жерде 

дүниеге келген.  

Торғай селосындағы  Ы. Алтынсарин  атындағы  орта мектепті бітіргеннен 

кейін  еңбек жолын мұғалім болып бастайды. Жастайынан білімге құштар 

болды. 

Әсіресе, мектеп қабырғасында жүргенде әдебиет, тарих және сурет пәндерін 

жақсы меңгерген еді. Мінеззі жұмсақ, сыпайы және өте зейінді оқушы болды, 

сықақ өлеңдер, қысқа әңгімелер жазып, жерлестерінің көзіне түсе бастайды. 

Оның сықақ жанрында жазған «Мірдің оғы», «Сөз семсер», «Кәрі шеңгел», 

«Киіз қазық», «Аттеріс», «Ел құлағы елу» атты жинағы қалың қазақ жұрты 



арасында кеңінен таралған.Олай болса, С.Кенжеахметұлының «Мірдің оғы» 

атты сықақ өлеңдер жинағынын үзінділерінің ішінен тыңдау үшін әріптесіміз 

Жақия Гүлназды ортаға шақырайық!  

 Ойын 

«Асық» ойыны кубикті лақтыру арқылы кубикте түскен асыққа байланысты 

сұраққа жауап бересіздер. 

Ойын шарты: Бір баланы ортаға шығарып, кубикті жерге лақтырғанда қандай 

асық түсі түседі, сол түсте сүрақ  жасырылған. Бала сол сұраққа жауап 

береді. 

1.Жүргізуші: 

Кейін ҚазМУ- дің  журналистика факультетін бітірген. Еңбек жолын 

аудандық «Жаңа өмір» газетінің бөлім меңгерушілігінен бастаған.1966–1977 

жылдары Қостанай, Торғай облыстық газеттерінде әдеби қызметкер, бөлім 

меңгершісі, жауапты хатшы болып істеді.1977–1989 жылдары Қазақстан 

жазушылар одағының Торғай облысындағы кеңесшісі,1989–2002 жылдары 

Торғай облыстық «Қазақ тілі» қоғамының төрағасы әрі Ы.Алтынсарин 

атындағы Арқалық педагогика институтында доцент, кафедра меңгерушісі 

болып қызмет атқарды, қазақ әдебиеті тарихынан дәріс оқыды. 1990–1995 

жылдарда Торғай облыстық «Қазақ тілі» қоғамының төрағасы міндетін қоса 

атқарды. 

2. Жүргізуші:  

 Қазақы салтпен қарайын  

Ырымға балап талайын 

Салт дәстүрін сақтаған 

Армысыздар ағайын  

Сейіт қазынасының 85 тыйым сөз қазақтың ырым тыйымдары жайында 

айтып бөліссек 

Қазақ халқының тәрбие құралдарының бірі – тыйым сөздер. Есі кірген 

балаларды жаман әдет, жат пиғыл, орынсыз қылықтардан, теріс мінездерден 

сақтандырып отырған. Мысалы:                                                                          

Тізені құшақтау – жалғыз қалудың,                                                                     

Қолды төбеге қою –  ел-жұрттан безінуді                                                                                                 

Үлкеннің жолын кесу – әдепсіздіктің белгісі деген.                  

Асты төгу – ысыраптың белгісі деп танылған және ондай ерсі істерге қатаң 

тыйым салынған. Мұндай тыйым сөздер ел ішінде өте көп. Оның бәрін қамти 

алмағанмен кейбір үлгілерін назарларыңызға ұсынамыз. 



1.Жүргізуші: 

Дастарханды, тамақты баспа.                                                                                       

Кісі мініне күлме, кемтарға күлме.                                                                          

Ата-анаңа қарсы келме.                                                                                   

Көкті жұлма, шашыңды жұлма.                                                                                 

Әдепсіз сөзді айтпа, өтірік айтпа                                                                             

Құранды, тамақты баспа.                                                                                      

Босағаны керме, босағаны құшақтама.                                                                                

Бос бесікті тербетпе.                                                                                                 

Үлкеннен бұрын дастарханға отырма. 

Қонысбай Әбілдің Сейіт Кенжеахметұлына арнауын оқуға әріптесіміз 

Әмірхан Гүлзатты ортаға шақырамыз 

Ойын «Додекаэдр»   

Ойын шарты: Додекаэдр шарын ортаға алып шығып оқырман балаларға 

лақтырып жібереді.  

Каэдр шарын бір бала қағып алып, 

ондағы сұраққа жауап береді.  

Ойын жалғаса береді 

Ән:   әріптесіміз Сымбат Азаматқызының орындауында Бақыт әнімен 

қарсы алыңыздар 

2. Жүргізуші:  

«Әке тәрбиесі» (көрініс) 

Кітапхана қызметкерлері дайындаған көріністі тамашалауға шақырамыз. 

 Ойын «Күміс  сандық» 

    Ойын шарты; (ойынның ережесі) 3 оқушы шығады. Әр оқушы  

сандықшаларға өзіне  берілген   сөздерді  дұрыс тауып салады. 

7. қазына  (1. ер жігіт, 2. сұлу әйел, 3. ақыл білім, 4 .құмай тазы, 5. қыран 

бүркіт, 6. жүйрік ат,  7. берен мылтық). 

7. ата   табу(1 .Әке, 2 .бала, 3.ата, 4 .арғы ата, 5. баба, 6 .түп ата, 7. тек ата). 

7. жұт  ( 1. құрғақшылық, 2. жұт (мал қырылу), 3.  өрт 4. оба (ауру), 5. соғыс, 

6. топан су, 7. зілзала(жер сілкіну). 

Музыкалық номер: әріптестеріміз Еркінғазы мен Елзаданың 

орындауындағы Тамшылар әнімен  ортаға шақырамыз. 



 1. Жүргізуші: жазушы-сатирик Сейіт Кенжеахметұлының «Қазақтың салт-

дәстүрлері мен әдет-ғұрыптары атты кітабында «Мақсатым - ата 

салтымыздың асыл мұра, алтын қазынасын жалпы көпшілікке, жас ұрпаққа 

базарлық деп ұсынып, оны оқып үйренуді, өмірге енгізуді аманат деп 

тапсырам деген оймен осы еңбегімнің тұсауын кесіп, батамды беріп, ырымын 

жасап, бәйгеге қосып отырмын» - дейді автор. Ұлттық құндылықтарымызды 

ұлықтар жас ұрпақ біз боламыз - дей отырып бүгінгі іс-шарамызды 

аяқтаймыз.  

2. Жүргізуші: Бүгінгі таным сағатына келіп қатысқандарыңызға көптен-көп 

рахмет келесі кездескенше сау саламатта болыңыздар. 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

 

 

«Қыр елінің Крыловы» атты әдеби кештің қонақтарымен естелік сурет. 

